
Samignun, 1. avuost 2026 
 

Comunicaziun a las medias 
 

Cumbat per autonomia ed autodeterminaziun 

Cusgliera naziunala Magdalena Martullo-Blocher discuorra a Samignun pels 1. 

avuost 

 

Magdalena Martullo-Blocher, impressaria da l’EMS-CHEMIE e cusgliera naziunala, 

ha discurrü in seis pled festiv davart l'istorgia commossa da Samignun. Ils prüms 

colonists da lingua rumantscha sun rivats fingià intuorn l'on 800 cun lur muvel da 

l'Engiadina Bassa a Samignun. Plü tard sun els stats suottamiss al signuradi dal Tirol 

ed al reginom da Habsburg. I'l decuors da tschientiners sun l'Engiadina Bassa e 

Samignun adüna darcheu stats in confruntaziun culs gronds imperis. Guerras, 

plündriadas ed imperis esters han determinà lur minchadi. Ils abitants da Samignun, 

tagliats giò da la patria, sun restats i’l cour dürant 1200 ons adüna Engiadinais, 

Grischunais e Confederats - adonta chi d’eiran suottamiss dürant tschientiners ed 

adonta chi han müdà lur lingua. Martullo ha suottastrichà cha Samignun 

persunifichescha las listessas valurs sco’ls vegls confederats avant 735 ons: libertà, 

autodeterminaziun, aigna respunsabiltà e la voluntà da cumbatter per l'aigna via. Ella 

loda cha "ningün cumün in Svizra nu demuossa daplü attachamaint cun la patria co 

Samignun". 

 

"Ils da Samignun han perfecziunà lur independenza," uschè Martullo. Suot 

circunstanzas fich prentensiusas sajan els restats fin tard aint pel 20avel tschientiner 

per gronda part autoproducents e s'hajan sgürats daspö’l 14avel tschientiner 

regulaziuns specialas da dazi. Culla via da colliaziun nun hajan els be pussibiltà 

l’access a la Svizra, dimpersè eir rivi il lö pel turissem. 

 

Per Martullo sajan l’autonomia ed l’independenza garants da success per la Svizra. 

Chi vaglia la paina da defender la democrazia directa e'l federalissem. Il nouv paket 

da contrats cun l'UE degradess la Svizra ad ün stadi colonial. "Noss antenats han 

cumbattü dürant tschientiners per na stuvair surtour drets esters ed acceptar 

güdischs esters, ma eir per na stuvair as laschar chastiar dad administraturs esters. 

Scha nus congualain cun oters pajais pudaina constattar: quist cumbat ha valü la 

paina!" 

 

Plü inavant demuossa l’istorgia cha adüna cur cha la Svizra s’haja laschada 

intretschir in conflicts da pajas esters haja quai chaschunà gronds cuosts. Ella 

intunescha cha a nos pajais haja la neutralità pussibiltà sgürezza, pasch e bunas 

relaziuns cun tuot il muond. Güsta in temps cur cha tensiuns internaziunalas 

creschan vala perquai la paina da tgnair vi da quist model da success verifichà e da 

cumbatter  consequentamaing per la neutralità. 

 

Samignun, chi’d es situà fich perifer a l’ur da la Svizra, demuossa chi’s po adüna 

darcheu cumbatter per sia derivanza ed pel dret d’autonomia. L'abiltà da s'adattar, la 

richezza d'invenziun, la ferma coesiun da la populaziun e’l giavüsch da restar 

autonoms procuran cha Martullo resta optimista. La fermezza da la Svizra as resulta 

our da la forza da sias burgaisas e seis burgais. Perquai nu gnia festagiada la festa 

naziunala neir na centralmaing a Berna, dimpersè in tuot il pajais, pro la glieud, i’ls 

cumüns e las muntognas. 

 

Martullo es persvasa chi douvra eir hoz il curaschi da minchün da tour darcheu per 

mans seis destin. Per cha la Svizra possa exister eir in avegnir in pasch, libertà e 

bainstanza. Perche: "Switzerland – great since 1291!" 

 

*  *  *  * 


